
[image: image1.jpg]\. Kommunusamskipan

Foroya




R. C. Effersøesgøta 30
FO-100 Tórshavn

Telefon +298 302480

Telefaks +298 302481

ksf@ksf.fo
www.ksf.fo
Almanna- og heilsumálaráðið
Eirargarður 2

100 Tórshavn

  
   

Tórshavn, 6. august 2007
Viðv. uppskoti til løgtingslóg um broyting í løgtingslóg um almenna forsorg viðvíkjandi vardum bústøðum   
Víst verður til skriv tykkara dagfest 5. juli 2007, har uppskot til løgtingslóg um broyting í løgtingslóg um almenna forsorg viðvíkjandi vardum bústøðum skipað sum serstakt lutafelag er sent Kommunusamskipan Føroya til hoyringar.

Uppskotið skal síggjast saman við lógaruppskotinum um lutaíbúðafeløg, sí tí eisini viðmerkingar okkara hesum viðvíkjandi í skrivi til Almanna- og heilsumálaráðið dagfest 20. juli 2007.

Sambært uppskotinum § 40, stk. 1 er greitt, at landskassin skal rinda allan starvsfólkakostnaðin í sambandi við tann stuðul, ið Nærverkið skal veita búfólkunum í vardu bústøðunum skipað sum serstakt lutaíbúðafelag. Serstaka lutaíbúðafelagið skal síðan rinda aðrar útreiðslur so sum rakstur og viðlíkahald av bygningum, men hetta kann alt ásetast nærri í kunngerð.

Í § 40, stk. 1 verður tó eisini gjørt undantak frá gjaldi fyri náttarvakt á eldrasambýlum. Í viðmerkingunum verður sagt, at ásetingin er ætlað at fáa samsvar millum ávísa áseting í forsorgarlógini og kunngerðina um eldrasambýli. Nevnda kunngerð ásetir m.a., at kommunan, ið eigur og rekur eldrasambýlið, skal rinda náttarvakt sambært rokning frá heimarøktini, t.e. Nærverkinum.

Í hesum sambandi skal KSF vísa á, at í kunngerð nr. 101 frá 24. juli 2000 um heimahjálp, sum seinast broytt við kunngerð nr. 17 frá 6. mars 2007, kann varandi heimahjálp í óavmarkaða tíð verða veitt fyritíðar- og fólkapensjónistum, ið tørva hjálp orsakað av varandi sjúku ella breki. Í § 2, stk. 2 er ásett, at verður fyritíðar- ella fólkapensjónistur fastbúgvandi á eldrasambýlum, fær viðkomandi varandi heimahjálp.

Búfólk á eldrasambýlum eru sostatt at sammeta við heimabúgvandi pensjónistar, tó verður sambært § 3, stk. 2 í kunngerðini um heimahjálp ongin tørvsmeting gjørd í sambandi við veiting av heimahjálp til fastbúgvandi á eldrasambýlum. 

Tá ið eldrasambýlini komu í 1990´unum, varð sagt, at av tí at heimarøktin tá ikki kundi veita røkt alt samdøgrið, máttu kommunurnar sjálvar rinda náttarvaktina á sambýlunum. At kommunurnar skuldu rinda náttarvaktina varð ásett í reglugerðini fyri sambýlið og seinni í kunngerðini um eldrasambýli eins og nevnt omanfyri.

Í kunngerðini um heimahjálp er ongin forðing fyri at víðka tænastuna til eisini at fevna um samdøgursrøkt. Sambært upplýsingum frá Nærverkinum verða í løtuni gjørdar fyrireikingar at fáa samdøgursrøkt at virka fyri alt landið. Í summum økjum er samdøgursrøktin longu farin at virka, og restin av landinum kemur væntandi við seinni í heyst/vetur. 

Fyri KSF er tað púra óskiljandi, hví hesin parturin av heimatænastuni á eldrasambýlum framhaldandi skal vera ein kommunal útreiðsla. 

KSF mótmælir tí eisini harðliga, at tað í lógarásetingum um rakstur av serstøkum lutaíbúðafeløgum verður skoytt uppí ein óviðkomandi áseting, har kommunurnar við lóg verða álagdar at gjalda náttarvakt á eldrasambýlum – ein uppgáva, sum burturav er ein landsuppgáva. 

Uppskotið til § 40, stk. 1 lógarfestir sostatt eitt sera grundleggjandi brot á aðalregluna um, at við uppgávuni fylgir eisini tann fíggjarliga ábyrgdin, og avleiðingin av hesum verður eitt enn meira fløkt uppgávu- og ábyrgdarbýti millum land og kommunur á hesum øki. 

KSF tekur tí als ikki undir við uppskotinum til § 40, stk. 1, og KSF góðtekur heldur ikki tær grundgevingar, ið Almanna- og heilsumálaráðið ber fram í viðmerkingunum til hendan partin av uppskotinum. 

Lógaruppskotið eigur at halda seg til endamálið, sum er at fáa materiella heimild at áseta reglur um rakstur av vardum bústøðum skipað sum serstakt lutaíbúðafelag. Í hesum sambandi verður staðfest, at landið skal rinda kostnaðin fyri starvsfólkið. Tí eigur § 40, stk. 1 stutt og greitt at verða orðað soleiðis: “Útreiðslur sambært hesi lóg verða rindaðar av landskassanum.” 

Uppskotið til § 40, stk. 1 eigur at verða broytt samsvarandi.

